
M011 

條目： 

《思益梵天所問經》 

內容： 

1.思益梵天所問經 四卷（15） 羅什譯 

2.持心梵天所問經 四卷 竺法護譯 

3.勝思惟梵天所問經 五卷 菩提流支譯 

1、在王舍城竹林。佛、文殊師利、網明與思益梵天、等行菩薩、普華菩薩、不退轉天

子、淨相天子，共論佛法。大迦葉、舍利弗、須菩提間雜其間，反顯大乘之勝。 

2、「跋陀婆羅等十六賢士」列名（一．三三中） 

3、網明請說佛光明（三十三），網明放光集眾為緣起。【網明光明及其淨土光明（二．

四三中～四四上，四五上）】 如來說呪，四王釋梵護說經法師為流通。 

4、「於此（清淨）國中，百千億劫淨修梵行，不如彼土從旦至食無瞋礙心，其福為

勝。」（一．三四中） 

 「我見喜樂國，及見安樂土，……於彼作功德，未足以為奇」，此土重罪輕受，為勝

（一．三四下～三五上） 

  讚穢土 

 「以此十法，遊於彼土」（一．三四中） 

5、「知如來以何語說法、以何隨宜說法、以何方便說法、以何法門說法、以何大悲說

法。……一者，語說；二者，隨宜；三者，方便；四者，法門；五者，大悲。是名如

來所用何力」（二．四○下） 

  有解說不聞言教之意。 

6、四法答二十問（一．三五中～三六上） 

  如來三十二大悲（二．四一下～四二上） 

  光明出三十二種法音（二．四五上～中） 

  三十二光明 3.（一．六二下～六三上） 

7、五百比丘退席，說畏空逃空喻以折之（一．三七上） 



8、責未來比丘分別說四諦（一．三九上） 

  比丘諍訟（三．四七下） 

9、多說六度，四無量心。 

10、「所說法皆入法性」（二．四三中） 

  此是經義，本此說「正性」（一．三六下） 

  說四諦（一．三八下～三九上） 

  說與修證有關一切法，如受記等。 

11、「善知方便」，與五悔有關。「善出毀禁之罪」，以深入法性之理悟為說（一．三五

下） 

出處： 

2、「跋陀婆羅等十六賢士」列名（一．三三中） 

※參見《思益梵天所問經》卷 1〈序品 1〉(CBETA, T15, no. 586, p. 33, b8-13)： 

跋陀婆羅等十六賢士：跋陀婆羅菩薩、寶積菩薩、星德菩薩、帝天菩薩、水天菩薩、

善力菩薩、大意菩薩、殊勝意菩薩、增意菩薩、善發意菩薩、不虛見菩薩、不休息菩

薩、不少意菩薩、導師菩薩、日藏菩薩、持地菩薩。 

3、網明請說佛光明（三十三），網明放光集眾為緣起。【網明光明及其淨土光明（二．

四三中～四四上，四五上）】 

※參見《思益梵天所問經》卷 1〈序品 1〉(CBETA, T15, no. 586, p. 33, b18-p. 34, b2)： 

爾時世尊，大眾恭敬圍遶而為說法。於時網明菩薩即從坐起，偏袒右肩、右膝著地，

頭面禮佛足，合掌向佛，動此三千大千世界引導起發一切大眾，而白佛言：「世尊！我

欲從佛少有所問，若佛聽者乃敢諮請。」 

佛告網明：「恣汝所問，當為解說悅可爾心。」 

於是網明既蒙聽許，心大歡喜，即白佛言：「世尊！如來身相超百千萬日月光明；我自

惟念：『若有眾生能見佛身，甚為希有！』我復惟念：『若有眾生能見佛身，皆是如來

威神之力！』」 

佛告網明：「如是，如是！如汝所言，若佛不加威神，眾生無有能見佛身，亦無能問。

網明當知！如來有光，名寂莊嚴，若有眾生遇斯光者，能見佛身不壞眼根；又如來光

名無畏辯，若有眾生遇斯光者，能問如來其辯無盡；又如來光名集諸善根，若有眾生

遇斯光者，能問如來轉輪聖王行業因緣；又如來光名淨莊嚴，若有眾生遇斯光者，能

問如來天帝釋行業因緣；又如來光名得自在，若有眾生遇斯光者，能問如來梵天王行



業因緣；又如來光名離煩惱，若有眾生遇斯光者，能問如來聲聞乘所行之道；又如來

光名善遠離，若有眾生遇斯光者，能問如來辟支佛所行之道；又如來光名益一切智，

若有眾生遇斯光者，能問如來大乘佛事；又如來光名為往益，佛來去時足下光明，眾

生遇者命終生天；又如來光名一切莊嚴，若佛入城放斯光明，眾生遇者得歡喜樂，一

切嚴飾之具莊嚴其城，城中寶藏從地踊出；又如來光名曰震動，佛以此光能動無量無

邊世界；又如來光名曰生樂，佛以此光能滅地獄眾生苦惱；又如來光名曰上慈，佛以

此光能令畜生不相惱害；又如來光名曰涼樂，佛以此光能滅餓鬼饑渴熱惱；又如來光

名曰明淨，佛以此光使盲者得視；又如來光名曰聰聽，佛以此光能令眾生聾者得聽；

又如來光名曰慚愧，佛以此光能令眾生狂者得正；又如來光名曰止息，佛以此光能令

眾生捨十不善道，安住十善道；又如來光名曰離惡，佛以此光能令邪見眾生皆得正

見；又如來光名曰能捨，佛以此光能破眾生慳貪之心，令行布施；又如來光名無惱

熱，佛以此光能令毀禁眾生皆得持戒；又如來光名曰安利，佛以此光能令瞋恨眾生皆

行忍辱；又如來光名曰勤修，佛以此光能令懈怠眾生皆行精進；又如來光名曰一心，

佛以此光能令妄念眾生皆得禪定；又如來光名曰能解，佛以此光能令愚癡眾生皆得智

慧；又如來光名曰清淨，佛以此光能令不信眾生皆得淨信；又如來光名曰能持，佛以

此光能令少聞眾生皆得多聞；又如來光名曰威儀，佛以此光能令無慚眾生皆得慚愧；

又如來光名曰安隱，佛以此光能令多欲眾生斷除婬欲；又如來光名曰歡喜，佛以此光

能令多怒眾生斷除瞋恚；又如來光名曰照明，佛以此光能令多癡眾生斷除愚癡；又如

來光名曰遍行，佛以此光能令等分眾生斷除等分；又如來光名示一切色，佛以此光能

令眾生皆見佛身無量種色。網明當知！如來若以一劫、若減一劫，說此光明力用名號

不可窮盡。」 

爾時網明菩薩白佛言：「未曾有也。世尊！如來身者即是無量無邊光明之藏，說法方便

亦不可思議。世尊！我自昔來未曾聞此光明名號；如我解佛所說義，若有菩薩聞斯光

明名號，信心清淨，皆得如是光明之身。世尊！惟願今日放請菩薩光，令他方菩薩善

能問難者見斯光已，發心來此娑婆世界。」 

爾時世尊受網明菩薩請已，即放光明照此三千大千世界，普及十方無量佛土。於是諸

方無量百千萬億菩薩見斯光已，皆來至此娑婆世界。 

 如來說呪，四王釋梵護說經法師為流通。 

※參見《思益梵天所問經》卷 4〈諸天歎品 17〉(CBETA, T15, no. 586, p. 60, a18-p. 61, 

c17)。 

4、「於此（清淨）國中，百千億劫淨修梵行，不如彼土從旦至食無瞋礙心，其福為

勝。」（一．三四中） 

※參見《思益梵天所問經》卷 1〈序品 1〉(CBETA, T15, no. 586, p. 34, b18-23)： 

爾時日月光佛國有諸菩薩白其佛言：「世尊！我得大利，不生如是惡眾生中。」其佛告

言：「善男子，勿作是語！所以者何？若菩薩於此國中百千億劫淨修梵行，不如彼土從



旦至食無瞋礙心，其福為勝。」 

 「我見喜樂國，及見安樂土，……於彼作功德，未足以為奇」，此土重罪輕受，為勝

（一．三四下～三五上） 

  讚穢土 

※參見《思益梵天所問經》卷 1〈序品 1〉(CBETA, T15, no. 586, p. 34, c9-p. 35, a27)： 

爾時，思益梵天與萬二千菩薩俱，頭面禮佛足，右遶三匝，合掌向佛，以偈讚曰： 

「世尊大名稱，普聞於十方，所在諸如來，無不稱歎者。 

 有諸餘淨國，無三惡道名，捨如是妙土，慈悲故生此。 

 佛智無減少，與諸如來等，以大慈本願，處斯穢惡土。 

 若人於淨國，持戒滿一劫，此土須臾間，行慈為最勝。 

 若人於此土，起身口意罪，應墮三惡道，現世受得除。 

 生此土菩薩，不應懷憂怖，設有惡道罪，頭痛即得除。 

 此土諸菩薩，若能守護法，世世所生處，不失於正念。 

 若人欲斷縛，滅煩惱業罪，於此土護法，增益一切智。 

 淨土多億劫，受持法解說，於此娑婆界，從旦至食勝。 

 我見喜樂國，及見安樂土，此中無苦惱，亦無苦惱名。 

 於彼作功德，未足以為奇，於此煩惱處，能忍不可事， 

 亦教他此法，其福為最勝。 

 我禮無上尊，大悲救苦者，能為惡眾生，說法為甚難。 

 佛集無量眾，十方世界中，名聞諸菩薩，聽法無厭足。 

 佛集十方界，名聞諸菩薩，聽法無厭足，如海吞眾流。 

 為如是等人，廣說於佛道，釋梵四天王，諸天龍神等， 

 皆集欲求法，隨所信樂說。 

 比丘比丘尼，及清信士女，是四眾普集，願時為演說。 

 有樂佛乘者，及緣覺聲聞，佛知其深心，悉皆為斷疑。 

 不斷佛種者，能出生三寶，為是諸菩薩，我今請法王。 



 名稱普流布，十方菩薩聞，皆悉共來集，為說無上道。 

 此無上大法，二乘所不及，我等信力故，得入如是法， 

 不可思議慧，非我等所及。 

 佛雖無疲倦，而我有所請，悔過於世尊，願說菩提道。」 

 「以此十法，遊於彼土」（一．三四中） 

※參見《思益梵天所問經》卷 1〈序品 1〉(CBETA, T15, no. 586, p. 34, b2-18)： 

爾時東方過七十二恒河沙佛土，有國名清潔，佛號日月光如來、應供、正遍知，今現

在其佛土。有菩薩梵天，名曰思益，住不退轉。見此光已，到日月光佛所，頭面作

禮，白佛言：「世尊！我欲詣娑婆世界釋迦牟尼佛所，奉見供養，親近諮受；彼佛亦復

欲見我等。」其佛告言：「便往，梵天！今正是時！彼娑婆國有若干千億諸菩薩集，汝

應以此十法遊於彼土。何等為十？於毀於譽，心無增減；聞善聞惡，心無分別；於諸

愚智，等以悲心；於上、中、下眾生之類，意常平等；於輕毀供養，心無有二；於他

闕失，不見其過；見種種乘，皆是一乘；聞三惡道，亦勿驚畏；於諸菩薩，生如來

想；佛出五濁，生希有想。梵天！汝當以此十法遊彼世界。」 

思益梵天白佛言：「世尊！我不敢於如來前作師子吼，我所能行佛自知之。今當以此十

法遊彼世界，一心修行。」 

5、「知如來以何語說法、以何隨宜說法、以何方便說法、以何法門說法、以何大悲說

法。……一者，語說；二者，隨宜；三者，方便；四者，法門；五者，大悲。是名如

來所用何力」（二．四○下） 

  有解說不聞言教之意。 

※參見《思益梵天所問經》卷 2〈解諸法品 4〉(CBETA, T15, no. 586, p. 40, b29-c11)： 

佛告梵天：「汝何能稱說是人功德？如如來以無礙智慧之所知乎，是人所有功德復過於

此。若人能於如來所說文字、言說、章句，通達隨順、不違不逆、和合為一，隨其義

理，不隨章句言辭，而善知言辭所應之相；知如來以何語說法、以何隨宜說法、以何

方便說法、以何法門說法、以何大悲說法。梵天！若菩薩能知如來以是五力說法，是

菩薩能作佛事。」 

梵天言：「何謂如來所用五力？」 

佛言：「一者，語說；二者，隨宜；三者，方便；四者，法門；五者，大悲。是名如來

所用五力，一切聲聞、辟支佛所不能及。」 

6、四法答二十問（一．三五中～三六上） 

※參見《思益梵天所問經》卷 1〈四法品 2〉(CBETA, T15, no. 586, p. 35, b17-p. 36, 



a26)： 

佛告思益梵天：「菩薩有四法，堅固其心而不疲倦。何等四？一者，於諸眾生起大悲

心；二者，精進不懈；三者，信解生死如夢；四者，正思量佛之智慧。菩薩有此四

法，堅固其心而不疲倦。 

「梵天！菩薩有四法，所言決定而不中悔。何等四？一者，決定說諸法無我；二者，

決定說諸生處無可樂者；三者，決定常讚大乘；四者，決定說罪福業不失。是為四。 

「梵天！菩薩有四法增長善根。何等為四？一者，持戒；二者，多聞；三者，布施；

四者，出家。是為四。 

「梵天！菩薩有四法，無所恐畏、威儀不轉。何等四？一者，失利；二者，惡名；三

者，毀辱；四者，苦惱。是為四。 

「梵天！菩薩有四法，成就白法。何等四？一者，教人令信罪福；二者，布施不求果

報；三者，守護正法；四者，以智慧教諸菩薩。是為四。 

「梵天！菩薩有四法，善知從一地至一地。何等四？一者，久殖善根；二者，離諸過

咎；三者，善知方便迴向；四者，勤行精進。是為四。 

「梵天！菩薩有四法，善知方便。何等四？一者，順眾生意；二者，於他功德起隨喜

心；三者，悔過除罪；四者，勸請諸佛。是為四。 

「梵天！菩薩有四法善化眾生。何等四？一者，常求利安眾生；二者，自捨己樂；三

者，心和忍辱；四者，除捨憍慢。是為四。 

「梵天！菩薩有四法，世世不失菩提之心。何等四？一者，常憶念佛；二者，所作功

德常為菩提；三者，親近善知識；四者，稱揚大乘。是為四。 

「梵天！菩薩有四法，能一其心而無雜行。何等四？一者，離聲聞心；二者，離辟支

佛心；三者，求法無厭；四者，如所聞法廣為人說。是為四。 

「梵天！菩薩有四法，善求法寶。何等四？一者，於法中生寶想，以難得故；二者，

於法中生藥想，療眾病故；三者，於法中生財利想，以不失故；四者，於法中生滅一

切苦想，至涅槃故。是為四。 

「梵天！菩薩有四法，善出毀禁之罪。何等四？一者，得無生法忍，以諸法無來故；

二者，得無滅忍，以諸法無去故；三者，得因緣忍，知諸法因緣生故；四者，得無住

忍，無異心相續故。是為四。 

「梵天！菩薩有四法，善障煩惱。何等四？一者，正憶念；二者，障諸根；三者，得

善法力；四者，獨處遠離。是為四。 

「梵天！菩薩有四法，善入諸大眾。何等四？一者，求法，不求勝；二者，恭敬，心



無憍慢；三者，惟求法利，不自顯現；四者，教人善法，不求名利。是為四。 

「梵天！菩薩有四法，善開法施。何等四？一者，守護於法；二者，自益智慧亦益他

人；三者，行善人法；四者，示人垢淨。是為四。 

「梵天！菩薩有四法得先因力不失善根，何等四？一者，見他人闕不以為過；二者，

於瞋怒人常修慈心；三者，常說諸法因緣；四者，常念菩提。是為四。 

「梵天！菩薩有四法，不由他教而能自行六波羅蜜。何等四？一者，以施導人；二

者，不說他人毀禁之罪；三者，善知攝法，教化眾生；四者，解達深法。是為四。 

「梵天！菩薩有四法，能轉捨禪定，還生欲界。何等四？一者，其心柔軟；二者，得

諸根力；三者，不捨一切眾生；四者，善修智慧方便之力。是為四。 

「梵天！菩薩有四法，於諸佛法得不退轉。何等四？一者，受無量生死；二者，供養

無量諸佛；三者，修行無量慈心；四者，信解無量佛慧。是為四。 

「梵天！菩薩有四法，不斷佛種。何等四？一者，不退本願；二者，言必施行；三

者，大欲精進；四者，深心行於佛道。是為菩薩有四法不斷佛種。」 

說是諸四法時，二萬二千天及人皆發阿耨多羅三藐三菩提心；五千人得無生法忍。十

方諸來菩薩供養於佛，所散天花周遍三千大千世界，積至于膝。 

  如來三十二大悲（二．四一下～四二上） 

※參見《思益梵天所問經》卷 2〈解諸法品 4〉(CBETA, T15, no. 586, p. 41, c6-p. 42, 

a27)： 

「世尊！何謂大悲？」 

佛言：「如來以三十二種大悲救護眾生。何等三十二？一切法無我，而眾生不信不解，

說有我生；如來於此而起大悲。一切諸法無眾生，而眾生說有眾生；如來於此而起大

悲。一切法無壽命者，而眾生說有壽命者；如來於此而起大悲。一切法無人，而眾生

說有人；如來於此而起大悲。一切法無所有，而眾生住於有見；如來於此而起大悲。

一切法無住，而眾生有住；如來於此而起大悲。一切法無歸處，而眾生樂於歸處；如

來於此而起大悲。一切法非我所，而眾生著於我所；如來於此而起大悲。一切法無所

屬，而眾生計有所屬；如來於此而起大悲。一切法無取相，而眾生有取相；如來於此

而起大悲。一切法無生，而眾生住於有生；如來於此而起大悲。一切法無退生，而眾

生住於退生；如來於此而起大悲。一切法無垢，而眾生著垢；如來於此而起大悲。一

切法離染，而眾生有染；如來於此而起大悲。一切法離瞋，而眾生有瞋；如來於此而

起大悲。一切法離癡，而眾生有癡；如來於此而起大悲。一切法無所從來，而眾生著

有所從來；如來於此而起大悲。一切法無所去，而眾生著於有去；如來於此而起大

悲。一切法無起，而眾生計有所起；如來於此而起大悲。一切法無戲論，而眾生著於

戲論；如來於此而起大悲。一切法空而眾生墮於有見；如來於此而起大悲。一切法無



相，而眾生著於有相；如來於此而起大悲。一切法無作，而眾生著於有作；如來於此

而起大悲。世間常共瞋恨諍競，如來於此而起大悲。世間邪見顛倒行於邪道；欲令住

於正道，如來於此而起大悲。世間饕餮無有厭足，互相陵奪；欲令眾生住於聖財——

信、戒、聞、施、慧等，如來於此而起大悲。眾生是產業、妻子、恩愛之僕，於此危

脆之物生堅固想；欲令眾生知悉無常，如來於此而起大悲。眾生身為怨賊，貪著養育

以為親友；欲為眾生作真知識，令畢眾苦究竟涅槃，如來於此而起大悲。眾生好行欺

誑邪命自活；欲令行於正命，如來於此而起大悲。眾生樂著眾苦不淨居家；欲令出於

三界，如來於此而起大悲。一切諸法從因緣有，而眾生於聖解脫生於懈怠；欲說精進

令樂解脫，如來於此而起大悲。眾生棄捨最上無礙智慧，求於聲聞辟支佛道；欲引導

之令發大心緣於佛法，如來於此而起大悲。梵天！如來如是於諸眾生行此三十二種大

悲，是故如來名為行大悲者。若菩薩於眾生中常能修集此大悲心，則為入阿惟越致，

為大福田威德具足，常能利益一切眾生。」 

  光明出三十二種法音（二．四五上～中） 

※參見《思益梵天所問經》卷 2〈問談品 6〉(CBETA, T15, no. 586, p. 45, a19-b13)： 

「迦葉！是普光自在王如來不以文字說法，但放光明照諸菩薩，光觸其身即得無生法

忍；其佛光明復照十方通達無礙，令諸眾生得離煩惱。又其光明常出三十二種清淨法

音。何等三十二？所謂諸法空，無眾生見故。諸法無相，離分別故。諸法無作，出三

界故。諸法離欲，性寂滅故。諸法離瞋，無有礙故。諸法離癡，無闇冥故。諸法無所

從來，本無生故。諸法無所去，無所至故。諸法不住，無所依故。諸法過三世，去、

來、現在無所有故。諸法無異，其性一故。諸法不生，離於報故。諸法無業，業報作

者不可得故。諸法不作，無所起故。諸法無起，無為性故。諸法無為，離生滅故。諸

法真，不從和合生故。諸法實，一道門故。諸法無眾生，眾生不可得故。諸法無我，

第一義故。諸法鈍，無所知故。諸法捨，離憎愛故。諸法離煩惱，無有熱故。諸法無

垢，性不污故。諸法一相，離欲際故。諸法離相，常定故。諸法住實際，性不壞故。

諸法如相，不分別故。諸法入法性，遍入故。諸法無緣，緣不合故。諸法是菩提，如

實見故。諸法是涅槃，無因緣故。迦葉！普光自在王如來光明常出如是清淨法音，能

令諸菩薩施作佛事。其佛國土無有魔事，佛壽無量阿僧祇劫。」 

  三十二光明 3.（一．六二下～六三上） 

《勝思惟梵天所問經》卷 1(CBETA, T15, no. 587, p. 62, c6-p. 63, b9)： 

佛言：「網明！如是，如是。如汝所言，若佛如來不加威神，眾生無有能見佛身及思惟

者，亦無有能問如來者。何以故？ 

「網明！如來有光名寂莊嚴，若以此光觸諸眾生，遇斯光者，能見佛身思惟佛身不壞

眼根。 

「網明！如來有光名無畏辯，若以此光觸諸眾生，遇斯光者，能問如來其辯無盡。 



「網明！如來有光名集一切諸善根本，若以此光觸諸眾生，遇斯光者，能問如來轉輪

聖王行業因緣。如來有光名淨莊嚴，若以此光觸諸眾生，遇斯光者，能問如來天帝釋

王行業因緣。 

「如來有光名曰自在，若以此光觸諸眾生，遇斯光者，能問如來大梵天王行業因緣。

如來有光名離煩惱，若以此光觸諸眾生，遇斯光者，能問如來聲聞乘人所行之道。 

「如來有光名善遠離，若以此光觸諸眾生，遇斯光者，能問如來緣覺乘人所行之道。

如來有光名益一切智智，若以此光觸諸眾生，遇斯光者，能問如來最上佛乘大乘之

道。 

「如來有光名曰往益佛，來去時足下光明，若以此光觸諸眾生，遇斯光者，隨所壽終

生於天上。 

「如來有光名一切莊嚴，若佛入城放斯光明，眾生遇者得樂歡喜，諸莊嚴具莊嚴其

城。 

「如來有光名曰分散，若以此光觸諸世界，無量無邊世界震動。 

「如來有光名曰生樂，若以此光觸諸眾生，能滅地獄眾生苦惱。 

「如來有光名曰上慈，若以此光觸諸眾生，能令畜生不相殺害。 

「如來有光名曰涼樂，若以此光觸諸眾生，能滅餓鬼飢渴熱惱。 

「如來有光名曰明淨，若以此光觸諸眾生，能令盲者得眼能視。 

「如來有光名曰聽聰，若以此光觸諸眾生，能令聾者得耳聞聲。 

「如來有光名曰止息，若以此光觸諸眾生，住十不善惡業道者，能令安住十善業道。 

「如來有光名曰慚愧，若以此光觸諸眾生，能令狂者皆得正念。 

「如來有光名曰離惡，若以此光觸諸眾生，令邪見者皆得正見。 

「如來有光名曰能捨，若以此光觸諸眾生，能令慳者破慳貪心修行布施。 

「如來有光名無悔熱，若以此光觸諸眾生，令毀禁者皆得持戒。 

「如來有光名曰安利，若以此光觸諸眾生，能令瞋者皆行忍辱。 

「如來有光名曰勤修，若以此光觸諸眾生，令懈怠者皆行精進。 

「如來有光名曰一心，若以此光觸諸眾生，令忘念者皆得禪定。 

「如來有光名曰能解，若以此光觸諸眾生，令愚癡者皆得智慧。 

「如來有光名無垢淨，若以此光觸諸眾生，令不信者皆得正信。 



「如來有光名曰能持，若以此光觸諸眾生，令少聞者皆得多聞。 

「如來有光名曰威儀，若以此光觸諸眾生，無慚愧者皆得慚愧。 

「如來有光名曰安隱，若以此光觸諸眾生，令多欲者斷除婬欲。 

「如來有光名曰歡喜，若以此光觸諸眾生，令多怒者斷除瞋恚。 

「如來有光名曰照明，若以此光觸諸眾生，令多癡者觀十二緣斷除愚癡。 

「如來有光名曰遍行，若以此光觸諸眾生，令等分者斷除等分。 

「網明！如來有光名曰示現一切種色，若以此光觸諸眾生，能令遇者皆見佛身種種異

色無量種色過百千萬色。 

「網明！當知如來若以一劫，若餘殘劫，依於如來光明說法不可窮盡。是故如來、

應、正遍知光明功德，無量無邊不可窮盡。」 

7、五百比丘退席，說畏空逃空喻以折之（一．三七上） 

※參見《思益梵天所問經》卷 1〈分別品 3〉(CBETA, T15, no. 586, p. 37, a4-22)： 

網明謂梵天言：「是五百比丘從坐起者，汝當為作方便，引導其心入此法門，令得信解

離諸邪見！」 

梵天言：「善男子！縱使令去至恒河沙劫，不能得出如此法門。譬如癡人畏於虛空，捨

空而走，在所至處不離虛空；此諸比丘亦復如是，雖復遠去，不出空相、不出無相

相、不出無作相。又如一人求索虛空，東西馳走言：『我欲得空，我欲得空。』是人但

說虛空名字而不得空，於空中行而不見空。此諸比丘亦復如是，欲求涅槃，行涅槃中

而不得涅槃。所以者何？涅槃者但有名字。猶如虛空但有名字，不可得取；涅槃亦復

如是，但有名字而不可得。」 

爾時五百比丘聞說是法，不受諸法；漏盡，心得解脫，得阿羅漢道，作是言：「世尊！

若人於諸法畢竟滅相中求涅槃者，則於其人佛不出世。世尊！我等今者非凡夫，非

學、非無學，不在生死、不在涅槃。所以者何？佛出世故，名為遠離一切動念戲

論。」 

8、責未來比丘分別說四諦（一．三九上） 

※參見《思益梵天所問經》卷 1〈解諸法品 4〉(CBETA, T15, no. 586, p. 39, a21-24)： 

「梵天！當來有比丘不修身、不修戒、不修心、不修慧，是人說生死相是苦諦、眾緣

和合是集諦、滅法故是滅諦、以二法求相是道諦。」 

  比丘諍訟（三．四七下） 

※參見《思益梵天所問經》卷 3〈談論品 7〉(CBETA, T15, no. 586, p. 47, c3-10)： 



答言：「是好、是惡，此名諍訟；是理、是非理，此名諍訟；是垢、是淨，此名諍訟；

是善、是不善，此名諍訟；是持戒、是毀戒，此名諍訟；是應作、是不應作，此名諍

訟；以是法得道、以是法得果，此名諍訟。梵天！若於法中有高下心，貪著取受，皆

是諍訟；佛所說法無有諍訟。梵天！樂戲論者，無不諍訟，樂諍訟者，無沙門法；樂

沙門法者，無有妄想貪著。」 

9、多說六度，四無量心。 

10、「所說法皆入法性」（二．四三中） 

※參見《思益梵天所問經》卷 2〈難問品 5〉(CBETA, T15, no. 586, p. 43, a28-b4)： 

「舍利弗！是如名不異，如不壞如；應以是如知一切法。」 

爾時舍利弗白佛言：「世尊！譬如大火，一切諸炎皆是燒相；如是，諸善男子所說法皆

入法性。」 

佛告舍利弗：「如汝所言，是諸善男子所說法皆入法性。」 

  此是經義，本此說「正性」（一．三六下） 

《思益梵天所問經》卷 1〈分別品 3〉(CBETA, T15, no. 586, p. 36, b28-c17)： 

網明言：「何謂為諸法正性？」 

梵天言：「諸法離自性、離欲際，是名正性。」 

網明言：「少有能解如是正性。」 

梵天言：「是正性不一不多。網明！若有善男子、善女人能如是知諸法正性，若已知、

若今知、若當知，是人無有法已得、無有法今得、無有法當得。所以者何？佛說無

得、無分別，名為所作已辦相；若人聞是諸法正性，勤行精進，是名如說修行，不從

一地至一地。若不從一地至一地，是人不在生死、不在涅槃。所以者何？諸佛不得生

死、不得涅槃。」 

網明言：「佛不為度生死故說法耶？」 

梵天言：「佛所示法有度生死耶？」 

網明言：「無也。」 

梵天言：「以是因緣當知，佛不令眾生出生死、入涅槃，但為度妄想分別生死、涅槃二

相者耳！此中實無度生死至涅槃者。所以者何？諸法平等，無有往來、無出生死、無

入涅槃。」 

爾時世尊讚思益梵天言：「善哉，善哉！說諸法正性，應如汝所說。」 



  說四諦（一．三八下～三九上） 

※參見《思益梵天所問經》卷 1〈解諸法品 4〉(CBETA, T15, no. 586, p. 38, c12-p. 39, 

a24)： 

佛復告思益梵天：「如來出過世間，亦說世間苦、世間集、世間滅、世間滅道。梵天！

五陰名為世間苦，貪著五陰名為世間集，五陰盡名為世間滅，以無二法求五陰名為世

間滅道。又，梵天！所言五陰但有言說，於中取相分別生見，而說是名世間苦；不捨

是見是名世間集；是見自相是名世間滅；隨以何道不取是見是名世間滅道。梵天！以

是因緣故，我為外道仙人說言：『仙人！於汝身中即說世間苦、世間集、世間滅、世間

滅道。』」 

爾時思益梵天白佛言：「世尊！所說四聖諦，何等是真聖諦？」 

「梵天！苦不名為聖諦，苦集不名為聖諦，苦滅不名為聖諦，苦滅道不名為聖諦。所

以者何？若苦是聖諦者，一切牛、驢畜生等，皆應有苦聖諦。若集是聖諦者，一切在

所生處眾生，皆應有集聖諦。所以者何？以集故生諸趣中。若苦滅是聖諦者，觀滅

者、說斷滅者，皆應有滅聖諦。若道是聖諦者，緣一切有為道者皆應有道聖諦。梵

天！以是因緣故，當知聖諦非苦、非集、非滅、非道。聖諦者，知苦無生是名苦聖

諦；知集無和合是名集聖諦；於畢竟滅法中，知無生無滅是名滅聖諦；於一切法平

等，以不二法得道是名道聖諦。 

「梵天！真聖諦者無有虛妄。虛妄者，所謂：著我、著眾生、著人、著壽命者、著養

育者、著有著無、著生著滅、著生死、著涅槃。梵天！若行者言：『我知見苦。』是虛

妄，『我斷集。』是虛妄，『我證滅。』是虛妄，『我修道。』是虛妄。所以者何？是人

違失佛所護念，是故說為虛妄。何等是佛所護念？謂不憶念一切諸法。若行者住是念

中，則不住一切相；若不住一切相，則住實際；若住實際，是名不住心；若不住心，

是人名為實語者、非妄語者。梵天！是故當知，若非實、非虛妄者，是名聖諦。梵

天！實者終不作不實，若有佛、若無佛，法性常住，所謂生死性、涅槃性常實。所以

者何？非離生死得涅槃，名為聖諦。若人證如是四諦，是名世間實語者。 

「梵天！當來有比丘不修身、不修戒、不修心、不修慧，是人說生死相是苦諦、眾緣

和合是集諦、滅法故是滅諦、以二法求相是道諦。」 

  說與修證有關一切法，如受記等。 

※參見《思益梵天所問經》卷 2〈問談品 6〉(CBETA, T15, no. 586, p. 45, c1-13)： 

網明言：「如汝所說，菩薩行六波羅蜜而得受記。梵天！若菩薩捨一切煩惱，名為檀波

羅蜜。於諸法無所起，名為尸羅波羅蜜。於諸法無所傷，名為羼提波羅蜜。於諸法離

相，名為毘梨耶波羅蜜。於諸法無所住，名為禪波羅蜜。於諸法無戲論，名為般若波

羅蜜。梵天！菩薩如是行六波羅蜜，於何處行？」 



梵天言：「無處行也。所以者何？凡所有行皆是不行；若行即是不行，若不行即是

行。」 

「梵天！以是故，當知無所行是菩提。如汝所問：『汝得受菩提記』者，如如法性得受

記，我所受記亦如是。」 

梵天言：「善男子！如如法性」 

11、「善知方便」，與五悔有關。「善出毀禁之罪」，以深入法性之理悟為說（一．三五

下） 

※參見《思益梵天所問經》卷 1〈四法品 2〉(CBETA, T15, no. 586, p. 35, c7-10)： 

「梵天！菩薩有四法，善知方便。何等四？一者，順眾生意；二者，於他功德起隨喜

心；三者，悔過除罪；四者，勸請諸佛。是為四。」 

※參見《思益梵天所問經》卷 1〈四法品 2〉(CBETA, T15, no. 586, p. 35, c23-27)： 

「梵天！菩薩有四法，善出毀禁之罪。何等四？一者，得無生法忍，以諸法無來故；

二者，得無滅忍，以諸法無去故；三者，得因緣忍，知諸法因緣生故；四者，得無住

忍，無異心相續故。是為四。」 


